
I nderuar zv.kryetar i Gjykatës së Lartë, 

 

Të nderuar gjyqtarë të forumit më të rëndësishëm të gjyqësorit shqiptar, 

 

Të nderuar partner, kolegë dhe të ftuar,  

 

Sot, është hera e fundit që i drejtohem këtij forumi në cilësinë e Kryetares së Këshillit të Lartë 

Gjyqësor por është edhe hera e parë që vij me ndjesinë që ajo ç’ka dje ishte një risi, një sfidë dhe 

një rrugë e pashkelur, sot është një normalitet, është një realitet që funksionon ashtu siç fuksionojnë 

sot të gjitha institucionet e sistemit të drejtësisë. Eshtë një sadisfaksion i jashtëzakonshëm kur shoh 

se çfarë ishte e mundur në 5 vjet! Gjithashtu një sadisfaksion të jesh pjesë dhe jo vetëm spektator 

i një ndryshimi të madh! 

 

Një poet i lashtë thotë DURIM! Të gjitha gjërat janë të vështira përpara se të bëhen të lehta.  

Sot, Këshilli nuk ka më sfidat e para 5 viteve!  

 

Këshilli është shtëpia jonë e përbashkët e ndërtuar si ajo legjenda e Rozafës mbi sakrificën tuaj 

dhe punën tonë! Ne sfidën tonë e arritëm të ndërtojmë mbi themele të forta, me standardet e fundit 

dhe së bashku me partnerët tanë më të mirë, të cilët gjej rastin t’i falenderoj sërisht dhe pa pushim! 

 

Sfida jonë ishte jo vetëm një sfidë ndaj së kaluarës por edhe një sfidë për të vendosur një model 

dhe një stadard të ri, ku të gjitha pjesët më vitale të shoqërisë sonë kontribuan në ngjizjen e 

drejtësisë.  

 

Si përfaqësuese e shoqërisë civile e them me modesti që disa tabu i thyem dhe ndonëse në hapat e 

para edhe një mendësi të re dhe me bashkëpunuese është sot pjesë jo vetëm e institucionit por edhe 

të menduarit tonë. Shoqëria civile, avokatia, akademia dhe gjyqësori nuk janë më në llogore të 

ndryshme por janë edhe pjesë e zgjidhjeve, qasjeve të ndryshme por edhe të përbashkëta.  

 

Sfida e atyre që sot kandidojnë dhe atyre që ju do t’i zgjidhni për t’ju përfaqësuar në Këshill është 

që përveç dëshirës për të kontribuar duhet të kenë edhe aftësinë për t’u përballur me sfidat e reja! 

Sfidën e qendrueshmërisë!  Sfidën e vazhdimësisë! Sfidën e nostalgjisë ndonjëherë edhe ndaj së 

kaluarës! Sfidën e profesionalizmit dhe cilësisë së shërbimit që kërkohet dhe pritet nga të gjithë!  

Më tepër se sa anëtarët qe vijnë nga shoqëria civile apo profesorati, ju keni një përgjegjësi të madhe 

ndaj komunitetit të gjyqësorit. Për mua si Kryetare e KLGJ-së kjo eksperiencë ishte një përvojë e 

papërsëritshme dhe e veçantë por për ju si gjyqtarë të qenit anëtar i Këshillit është një mision që 

ju keni për të përmirësuar së brendshmi bashkësinë tuaj, qeverisjen tuaj, standardet tuaja, imazhin 

tuaj, shtëpinë tuaj. Kushdo që vjen nga sistemi në Këshill dhe veçanërisht anasjelltas do të gjykohet 

jo vetëm për ato çfarë ka bërë por mbi të gjitha për ato që kishte mundësinë të bënte; jo vetëm mbi 

përpjekjet por mbi rezultatet.   

 

Unë i uroj suksese kësaj konference, të gjithë kandidatëve por edhe të gjithë gjyqtarëve të cilët gjej 

rastin t’i falenderoj si për praninë, përgjegjshmërinë dhe përkushtimin! 


